
Ágrip 

Ritgerð þessi er lokaverkefni til BA prófs við þroskaþjálfabraut Háskóla Íslands. 

Meginmarkmið ritgerðarinnar er að athuga þekkingu á hugmyndafræði og viðhorf 

verkefnastjóra félagsmiðstöðva í Hafnarfirði til þátttöku fatlaðra ungmenna í starfi 

félagsmiðstöðvanna.  Í upphafi ritgerðar er farið yfir sögu og hugmyndafræði í málefnum 

fólks með fötlun. Skoðuð er svo saga félagsmiðstöðva og þróun sem og skilgreining á 

hugtakinu tómstundir. Farið er yfir mikilvæg þroskaskref unglingsáranna og mikilvægi 

félagslegrar þátttöku og félagsmótun. Farið er stuttlega yfir þann lagaramma sem ber að 

fylgja í þjónustu við fólk með fötlun og að lokum þær hindranir sem það upplifir. Aflað var 

heimilda sem tengdust efninu bæði úr fötlunarfræði og félagsfræði. Tekin voru viðtöl við 

verkefnastjóra þriggja félagsmiðstöðva í Hafnarfirði þau kóðuð og greind. Notast var við 

eigindlega aðferð svo ekki er mögulegt að alhæfa um niðurstöður. Helstu niðurstöður 

leiddu þó í ljós að nokkuð vantar upp á þekkingu verkefnastjóra um málefni fatlaðra 

ungmenna og rétt þeirra til fullrar þátttöku án aðgreiningar. Ekki voru ljós markmið eða 

leiðir íþrótta- og tómstundaráðs Hafnarfjarðar eða félagsmiðstöðvanna til að ná betur til 

þessa hóps. Ljóst þykir að vitundarvakning þurfi að vera innan þessa stofnanna svo 

ungmenni fái þá þjónustu sem þau eiga rétt á og eigi möguleika á fullri þátttöku með 

jafnöldrum sínum án aðgreiningar.  

Formáli 

Verkefni þetta veitir 10 einingar til BA prófs í Þroskaþjálfafræðum við Háskóla Íslands á 

vorönn 2015. 

Leiðbeinandi minn í þessu verkefni var Árni Guðmundsson, aðjúnkt við tómstunda- og 

félagsfræðibraut á Menntavísindasviði við Háskóla Íslands. Hann fær mínar bestu þakkir 

fyrir góða leiðsögn og stuðning við verkefnavinnuna. Ég vil koma fram þökkum til Jóhönnu 

Margrétar Fleckenstein sem veitti aðstoð við undirbúning viðtala og álitsgerð. Ég vil einnig 

þakka viðmælendum mínum sem tóku sér tíma og sýndu verkefni mínu áhuga. Viðtöl voru 

tekin við þrjá verkefnastjóra félagsmiðstöðva til að fá þeirra sýn á stefnu og starf sem snýr 

að málefnum fatlaðra ungmenna í Hafnarfirði. Ég valdi að skoða þekkingu þeirra á 

viðhofum og þeirri hugmyndafræði í málaflokknum sem ríkjandi er í dag og sjá hvort hún 

skili sér inn í félagsmiðstöðvarnar. Ég tel mikilvægt að öll börn fái jöfn tækifæri til fullrar 

þátttöku í því tómstunda- og félagasmiðstöðvastarfi sem þau kjósa.  

 

 

 

 

 

 

Þetta lokaverkefni er samið af mér undirritaðri. Ég hef kynnt mér Siðareglur Háskóla 

Íslands (2003, 7. nóvember, http://www.hi.is/is/skolinn/sidareglur) og fylgt þeim 

samkvæmt bestu vitund. Ég vísa til alls efnis sem ég hef sótt til annarra eða fyrri eigin 

verka, hvort sem um er að ræða ábendingar, myndir, efni eða orðalag. Ég þakka öllum 

sem lagt hafa mér lið með einum eða öðrum hætti en ber sjálf ábyrgð á því sem missagt 

kann að vera. Þetta staðfesti ég með undirskrift minni. 

 

Reykjavík, ____.__________________ 20__ 

 

_________________________________ _________________________________ 

1 Inngangur 

Mannréttindabarátta fólks með fötlun hefur verið stöðug allt frá sjöunda áratug síðustu 

aldar. Mikið vatn hefur runnið til sjávar og stórir sigrar unnist. Á Íslandi er þar helst um að 

ræða Lög um málefni fatlaðra nr.59/1992 með síðari breytingum nr. 152/2010 sem 

tryggja eiga fólki með fötlun sambærileg lífskjör og öðrum samfélagsþegnum. Samningur 

Sameinuðu þjóðanna um réttindi fatlaðs fólks var undirritaður árið 2007 en hefur þó enn 

ekki verið lögfestur hér á landi. Taka skal þó mið af samningnum við alla ákvarðanatöku 

sem áhrif hefur á þennan málaflokk. 

Sú ákvörðun að rannsaka viðhorf verkefnastjóra í félagsmiðstöðvum í Hafnarfirði á 

þátttöku fatlaðra ungmenna í starfi stöðvanna kviknaði er rannsakandi tók viðtal við 

almennan starfsmann þar árið 2014. Það sló rannsakanda skortur á þekkingu 

starfsmannsins á málefnum fatlaðra og þekking hans á hugtökunum eins og án 

aðgreiningar og full þátttaka. Því ákvað rannsakandi að athuga hvort annað væri upp á 

teningnum hjá verkefnastjórum sem skipulögðu starfið og höfðu með því yfirumsjón. 

Verkefnastjórar eiga að sjá til þess að jafnræðis sé gætt og framfylgja stefnu Íþrótta- og 

tómstundaráðs Hafnarfjarðar (ÍTH). 

Farið er yfir söguna í málefnum fatlaðra til að glöggva lesandann á þeirri 

mannréttindabaráttu sem enn er í gangi, því næst er farið yfir sögu, markmið og hlutverk 

félagsmiðstöðva og gerð grein fyrir hugtakinu tómstundir. Farið er yfir mikilvægi virkrar 

þátttöku ungmenna, félagsmótun þeirra og mikilvægi táknbundinna samskipta. Stiklað er 

á stóru yfir þann lagaramma sem heldur utanum málefni fatlaðra, félagsmiðstöðva og 

æskulýðsstarfs. Skoðað er hverju flutningur málaflokksins breytti þegar hann fór frá ríki til 

sveitafélaga sem og hvernig þjónusta við þennan hóp barna hefur verið í 

félagsmiðstöðvum Reykjavíkurborgar. 

Þessi ritgerð byggist því upp á gagnaöflun og opnum viðtölum. Stuðst er við eigindlega 

aðferð og viðtölin kóðuð og þemu greind. Þrjár lykilspurningar voru settar fram í 

viðtölunum: Fyrsta spurningin fólst í að kanna þekkingu verkefnastjóra á 

hugmyndafræðinni um fulla þátttöku án aðgreiningar, í öðru lagi að fá upplýsingar um 

markmið og leiðir ÍTH til að ná til þessa hóps ungmenna og að lokum hvaða fræðslu um 

fatlanir og frákvik er starfsfólkið að fá og hvaða skilning leggur það í hugtökin. 

2 Nýtt fræðasvið og hugmyndafræðin 

Í þessum kafla mun ég stikla á stóru yfir það hvernig viðhorf og hugmyndafræði hefur 

þróast í gegnum aldirnar. Þetta tel ég mikilvægt til að varpa ljósi á þá 

mannréttindabaráttu sem hefur staðið hin síðari ár til að jafna hlut fólks með fötlun í 

nútíma samfélagi. 

2.1 Trúarlega-, læknisfræðilega- og gallasjónarhornið 

Hin elstu viðhorf til fötlunar má rekja til trúarsjónarhorna (Hanna Björg Sigurjónsdóttir, 

Ármann Jakobsson og Kristín Björnsdóttir, 2013). Í Róm til forna var litið á fötlun sem 

refsingu guðs fyrir syndir feðranna. Fötluðum börnum var umkomið eða litið á þau sem 

umskiptinga eða afkvæmi djöfulsins. Á 17.,18. og 19. öld fleytti læknavísindunum fram og 

til kom læknisfræðilega, eða gallasjónarhornið, þar sem vísindamenn leystu prestana af 

hólmi. Hér er litið á fötlun sem galla eða afbrigðilega hugar- og líkamsstarfsemi. Á þessum 

tíma varð til hin svokallaða stofnanamenning og komið var upp sólahringsstofnunum. Á 

þessum stofnunum var fötluðu fólki haldið í einangrun og því haldið frá samneyti við 

samfélagið. Í þessu sjónarhorni er litið á að skerðingin sé rót alls vanda einstaklingsins, að 

það sé skerðingin sem hefti lífsgæði hans. Hér er ekki tekið tillit til annarra lífsskilyrða eða 

áhrifa umhverfisins. 

Harmleikjasjónarhornið hefur verið við lýði frá örófi alda (Hanna Björg Sigurjónsdóttir, 

Ármann Jakobsson og Kristín Björnsdóttir, 2013). Hér er litið á fatlað fólk sem ljótt, 

syndugt, illt, sjúkt, dýrslegt, ómannlegt, afbrigðilegt og ógnvekjandi að það sé ófært um 

að sjá fyrir sér, saklaust, heilagt og í eilífri bernsku. Þessi hugmyndafræði hefur orðið svo 

útbreidd að hún hefur orðið að einskonar sannleika, þar sem talað er um fötlun sem 

harmleik og þjáningu þar sem fatlað fólk er fórnarlömb og byrði á fjölskyldu og samfélagi. 

Hér er ekki fötlunin tilgreind sem hluti af fjölbreytilegri menningu og samfélagi, heldur 

verður áherslan á frávikið frá því eðlilega og áherslan ekki á að breyta umhverfinu heldur 

að aðlaga fólkið að umhverfinu og aðgreina það frá öðrum. 

Félagsfræðingur að nafni Talcott Parson sagði læknavísindin eitt af tækjum samfélagsins 

til félagslegs taumhalds (Rannveig Traustadóttir, 2006). Sjúkdómar skilgreindu fólk 

félagslega og höfðu áhrif á þau réttindi og þær skyldur sem það hafði í samfélaginu. 

Sjúkdómar voru afbrigðilegt ástand sem gerði einstaklinga háða öðrum og óvirka. Sú 

nálgun sem læknisfræðilega módelið býður upp á er meðferð, lækning, ráðgjöf um 

kennslu, umönnun eða endurhæfingu. Litið er á fötlunina sem persónulegan harmleik sem 

er uppspretta allra erfiðleika einstaklingsins. Þetta sjónarhorn er því miður enn lagt til 

grundvallar á starfi fagfólks í heilbrigðis-, mennta- og félagsþjónustu. 

2.2 Baráttan hefst 

Breska félagslega líkanið spratt upp úr þeirri gagnrýni að læknisfræðilega sjónarhornið 

tæki ekki tillit til umhverfis og utanaðkomandi þátta sem og skilgreiningu 

Alþjóðaheilbrigðismálastofnuninnar á skerðingu, fötlun og hömlun (Hanna Björg 

Sigurjónsdóttir, Ármann Jakobsson og Kristín Björnsdóttir, 2013).  Fylgismenn þessa líkans 

líta svo á að það sé ekki  skerðingin sjálf sem fatlar fólk, heldur félagslegt-, menningarlegt 

og efnahagslegt umhverfi þess og þau félagslegu viðhorf sem ríkja til fötlunar. Skilningur 

þessi felur í sér að fólk sé fatlað af samfélaginu en ekki líkama sínum. Fatlað fólk fór að 

rísa upp gegn undirokun, niðurlægingu, útskúfun, fátækt og stofnanavistun og krafðist 

réttinda sinna sem og aðgangs að öllum sviðum samfélagsins. 

Minnihlutasjónarhornið er rakið til baráttu fólks með fötlun í Bandaríkjunum sem og 

annarsstaðar á sjöunda og áttunda áratug síðustu aldar (Hanna Björg Sigurjónsdóttir, 

Ármann Jakobsson og Kristín Björnsdóttir, 2013).  Þetta sjónarhorn einkennist af baráttu 

fatlaðs fólks fyrir borgaralegum réttindum, lokun stofnana og sjálfstæðu lífi. Litið er svo á 

að í samfélaginu ríki fordómar sem komi einkum fram í því að samfélagið og stofnanir 

innan þess taki mið sitt einkum af ófötluðu fólki, því sé óæskilegt að vera fatlaður. Alltaf 

sé betra að ganga en að nota hjólastól, betra sé að lesa prentletur en punktaletur 

Robert Scott er fræðimaður sem rannsakaði blint fólk (Rannveig Traustadóttir, 2006). 

Hann hélt því fram að menn fæddust ekki blindir, heldur búnir til af fagfóki. Hér á hann við 

að blindu fólki er kennt blindrarletur og að blinda sé félagslegt hlutverk sem gerir 

einstaklinginn óvirkan og háðan öðrum. Blindrahlutverkið getur af sér lært hjálparleysi 

sem svo háir einstaklingnum í hinu daglega lífi. 

Norræna tengslasjónarhornið má rekja til norræna velferðakerfisins og byggir á þeirri 

hugmyndafræði að fatlað fólk sé skilgreint sem eðlilegt innan þeirrar þjónustu sem það 

þiggur og að eftirlit sé með þeirri þjónustu sem og umbótarannsóknum (Hanna Björg 

Sigurjónsdóttir, Ármann Jakobsson og Kristín Björnsdóttir, 2013). Litið er svo á að þegar 

ósamræmi verður á milli þeirra krafna sem umhverfið gerir og getu einstaklingsins er 

fötlunin til staðar. Það fer eftir menningu samfélagsins hverju sinni hvað sé álitið fötlun, 

fötlun sé afstæð og aðstæðubundin. Erving Goffman er félagsfræðingur sem sem á 

sjöunda áratug síðustu aldar varpaði ljósi á þær aðferðir sem samfélagið beytti til að 

flokka fólk (Rannveig Traustadóttir, 2006). Líkan hans byggðist á félagslegum samskiptum, 

þannig að þeir sem taldir voru víkja frá því sem talið var eðlilegt á neikvæðan hátt fékk 

stimpilinn frávikar. Stimplunin er félagslega sköpuð fyrir frávika. Fötlun verður því þegar 

misræmi verður milli umhverfis og einstaklings, hún er aðstæðubundin á þann hátt að 

sjónskert manneskja er ekki fötluð þegar hún talar í síma og hún er afstæð. Norski 

fræðimaðurinn Tössebro taldi fötlunina afstæða þar sem hún tekur mið af umhverfi og 

aðstæðum. Einnig rökstuddi hann það með því að benda á að það sé félagslega ákvarðað 

sem og oft tilviljanakennt hvar mörkin eru dregin. Þroskahömlun hefur til að mynda verið 

mörkuð við ólík greindavísitölustig, allt frá IQ = 50 og til IQ = 85. 

2.3  Nýjar áherslur og mannréttindasjónarhornið 

Kveikjan að þeirri hugmyndafræði sem ríkjandi er í dag um sjálfstætt líf varð í 

Bandaríkjunum í lok sjötta áratugar síðustu aldar (Rannveig Traustadóttir, 2006). Það var 

hreyfingin Indepentend living movement sem varð kveikjan að aukinni vitundarvakningu 

meðal fatlaðs fólks. Því var hafnað að farið væri með fatlað fólk sem eilíf börn, mótspyrna 

við ofurvaldi sérfræðinga og hreyfingin barðist gegn sérstofnunum og fyrir því að fatlað 

fólk gæti lifað sjálfstæðu lífi í samfélaginu. Önnur baráttusamtök fólks með þroskahömlun 

hafa barist fyrir því að hlustað væri á raddir þeirra í samfélaginu og sjálfsákvörðunarréttur 

þeirra virtur. Þessi hugmyndafræði er til þess fallin að uppfylla samfélagslegar kröfur um 

full mannréttindi, jöfn tækifæri og sama framboð til atvinnu, fjölskyldu og menntunar. 

Þessi nýja hugmyndafræði leggur nýjan skilning eða nýja túlkun í hugtakið „sjálfstæði“, 

sem fellur að því að einstaklingurinn sjálfur hafi allt með það að gera með hvaða hætti 

þjónustuþörfum hans er mætt (Helga Baldvins- og Bjargardóttir og Hanna Björg 

Sigurjónsdóttir, 2011). Sjálfstæðið er því ekki mælt út frá því að einstaklingurinn sé fullfær 

um að framkvæma allar athafnir daglegs lífs sjálfur, heldur er sjálfstæðið tryggt með þeirri 

þjónustu sem til þarf og þegar hennar er þörf. 

2.4 Samantekt 

Enn vantar mikið uppá að fólk með fötlun hafi jöfn tækifæri til atvinnu, búsetu og 

menntunar í dag. Miklar og mikilvægar breytingar hafa orðið hin síðari ár og von er til að 

samningur Sameinuðu þjóðanna um réttindi fatlaðs fólks verði lögfestur á næstu árum á 

Íslandi. Leiðin að fullri þátttöku hefur því verið löng og ströng, allt frá því að litið var á fólk 

með fötlun sem umskiptinga eða sem afbrigðilegt og ógnvekjandi og byrði á fjölskyldu 

sína og samfélag. Þegar svo læknisfræðilega sjónarhornið lítur dagsins ljós er boðið upp á 

meðferð, umönnun, kennslu og endurhæfingu. Gagnrýni á þetta sjónarhorn er Breska 

félagslega líkanið sem telur að það sé ekki skerðingin sem fatlar fólk heldur umhverfi þess. 

Norræna tengslasjónarhornið lítur svo á að þegar ósamræmi verður milli krafna frá 

umhverfinu og getu einstaklingsins er fötlunin til staðar. Hún er afstæð og 

aðstæðubundin. Hugmyndafræðin um sjálfstætt líf er staðan í dag, þar sem krafan er um 

full mannréttindi, jöfn tækifæri til menntunar, atvinnu, menntunar og fjölskyldu. 

Sjálfstæði fær nýja merkingu, ekki að geta gert allt sjálfur, heldur að einstaklingurinn ráði 

því að fullu sjálfur með hvaða hætti þjónustuþörfum hans er mætt. 

3 Saga félagsmiðstöðvanna 

Í þessum kafla mun ég fara lítillega yfir sögu félagsmiðstöðva á íslandi, hvernig að því var 

staðið að koma þeim á fót og síðar, hvert hlutverk þeirra er í nútíma samfélagi. Ég tel það 

skipta máli hvernig þær skilgreina hlutverk sitt og markmið. Jafnframt finnst mér ekki 

síður mikilvægt að þekkja söguna til að sjá hvernig starfsemin hefur þróast. 

3.1 Nýjar lausnir unglingamenningar 

Þegar íslenskt samfélag fór í auknum mæli að breytast frá hinu svokallaða 

bændasamfélagi yfir í borgarsamfélag, samtímis iðnbyltingunni, varð aukin eftirspurn eftir 

nýjum lausnum fyrir unglingamenningu (Árni Guðmundsson, 2007). Áður fyrr höfðu 

félagahreyfingar sveitarfélaganna sinnt mikilvægu hlutverki í lífi ungmenna, en í myndun 

stærri bæjarfélaga og borga tóku nú til starfa félagsmiðstöðvar sem tóku við hlutverki 

hreyfinganna. Með breyttum þjóðfélagsháttum og auknu framboði frjálsra félagasamtaka 

myndaðist frítíminn. Unglingar urðu sérstakur markhópur eftir seinni heimsstyrjöldina og 

urðu áhrif foreldra og félagasamtaka minni. Frítiminn varð markaðsvara viðskiptalífsins og 

Rokkið og Bítlaæðið urðu tákn fyrir sjálfstæði og uppreisn. 

Í skýrslu Ágústs Sigurðssonar um æskulýðshöll og tómstundaheimili til borgarstjóra 1943 

tekur hann fram að viðfagnsefni tómstundaheimila skyldu tengd áhugasviðum, s.s. 

hannyrðum og borðtennis (Árni Guðmundsson, 2007). Bandalag æskulýðsfélaga í 

Reykjavík er stofnað 1948 og var megin hlutverk þess að hrinda í framkvæmd byggingu 

æskulýðshallar sem síðar reis og við  þekkjum sem Laugardalshöll. Árið 1952 er svo 

stofnað Barnaverndarfélag Reykjavíkur sem leggur til stofnun tómstundaheimila í 

Reykjavík. Tilgangurinn var að sporna við því að ungmenni dveldu langtímum saman á 

veitingastofum eða ráfuðu aðgerðalaus um götur borgarinnar. Þetta taldi félagið 

óhepplegt þroska ungmenna. Æskulýðsráð Reykjavíkur er stofnað árið 1955 og árið 1957 

hóf starfsemi sína tómstundaheimilið við Lindargötu, sem var fyrsta félagsmiðstöð 

landsins. 

3.2 Félagsmiðstöðvar skilgreina hlutverk sitt 

Árin 1970-80 einkenndust af uppbyggingu félagsmiðstöðva, hópastarf var tekið til 

endurskoðunar og fyrirbyggjandi starf aukið (Árni Guðmundsson, 2007). Hlutverk 

starfsmanna breyttist, gæsluhlutverk hvarf og samskipti færðust nær jafningjagrunni. Upp 



15 

úr 1980 glímdu félagasamtök við það að þátttakan dvínaði, unglingar eyddu sínum frítíma 

utan krikju, félagasamtaka, skóla og fjölskyldu. Árið 1986 er svo stofnað Íþrótta og 

tómstundaráð Reykjavíkur og Æskulýðsráð Reykjavíkur lagt niður. Á þessum árum hefst 

aftur starfssemi félagsmiðstöðvarinnar Tónabæjar, sem markað hefur sér sérstöðu með 

mikla tónlistarhefð. Þar ber helst að nefna músíktilraunir og danskeppni Tónabæjar. 

Á þessum tíma hefst líka vinna við unglingaráð af ýmsum toga og ber þar að nefna Alþingi 

unglinga og borgarstjórn unglinga (Árni Guðmundsson, 2007). Unglingalýðræði er til 

grundvallar að unglingar taki þátt í ákvarðanatöku er varðar málefni sem að þeim snúa og 

að ákvarðanir séu teknar á lýðræðislegum forsendum.  Á árunum um og upp úr 1990 hófst 

starfsemi „húsanna“ en í þeim fer fram starf fyrir ungmenni á aldrinum sextán ára og 

eldri. Hitt húsið hefur starfsemi sína 1991 og lagði strax mikla áherslu á menningarstarf af 

ýmsum toga. 

Samfés eru félagasamtök félagsmiðstöðva á Íslandi og voru stofnuð árið 1985 (Samfés, 

e.d.). Markmið samtakanna voru að auka samskipti og samvinnu félagsmiðstöðva, efla 

fagmenntun starfsfólks, undirstrika vægi starfs félagsmiðstöðva og koma á umræðu, 

hugmyndum og löggjöf um æskulýðsmál á Íslandi. 

3.3 Hugmyndafræði og markmið félagsmiðstöðva 

Í bók sinni Saga félagsmiðstöðva í Reykjavík 1942-1992 talar Árni Guðmundsson um að 

hlutverk félagsmiðstöðva sé að kenna lífsleikni (Árni Guðmundsson, 2007). Að 

félagsmiðstöðvar séu eins og menntasetur þar sem ungmenni komi til að læra á 

mennskuna og að mannast. Þar eigi þau að læra að takast á við lífið sjálft, þau læri að 

vinna á lýðræðislegan hátt og sjái og læri á margbreytileika samfélagsins. Með þátttöku í 

starfi félagsmiðstöðva eiga ungmenni aðgang að starfsemi sem eykur á jákvæða 

sjálfsmynd, félagslega hæfni og þroska. Starfsemi félagsmiðstöðva hefur löngum verið 

byggð mikið upp á svokölluðu klúbbastarfi, þar sem unnið er eftir áhuga þátttakenda 

hverju sinni. Árið 1981 voru skrifaðar samræmdar reglur um klúbbastarf þar sem markmið 

og leiðir, tími, leiðbeinendur, fjáröflun o.s.frv. voru samrýmd. Þessi markmið urðu þó að 

stefna að undirbúningi unglinganna fyrir fullorðinsárin, persónulega og félagslega. Lagt 

var til að leiðbeinendur gerðu starfsáætlun í byrjun annar svo verkefni og vinnubrögð yrðu 

sem faglegust. Unnið var með vináttu, traust, þátttöku og víðsýni. Hlutverk starfsmanns í 

félagsmiðstöð er að jafnaði víðtækt og mikilvægt. Fyrst og fremst verður hann að vera 

fyrirmynd, hann verður að vera meðvitaður um þann hóp sem hann vinnur með hverju 

sinni og geta lesið í aðstæður hans. Hann skal vinna með lýðræðissjónarmið í forgrunni, að 

aðstoða ungt fólk við að vinna í félagshæfni sinni sem og félagsþroska. Starfsmaður skal 

ávallt hafa trú á einstaklingnum og stuðla að opnum samskiptum milli ungmennanna og 

starfsfólks. Fyrirbyggjandi starf hefur ávallt verið í forgrunni í öllu starfi félagsmiðstöðva í 

víðtækasta skilningi orðsins. Unnið er markvisst gegn ofbeldi, vímuefnum, fordómum af 

öllu tagi, einelti og félagslegri einangrun. Á árunum 1960-80 einkenndist klúbbastarfið oft 

af praktískum verklegum hópum og þróuðust yfir í að verða nær umræðuhópum og 

fræðsluhópum. 

3.4  Félagsmiðstöðvar í Hafnarfirði 

Í Hafnarfirði eru starfræktar sjö félagsmiðstöðvar undir stjórn Íþrótta- og 

tómstundanefndar Hafnarfjarðar (Íþrótta- og tómstundanefnd Hafnarfjarðar, e.d.a).  

Félagsmiðstöðvarnar þjónusta ungmenni á aldrinum 11-16 ára og eru allar staðsettar 

innan veggja Grunnskóla Hafnarfjarðar. Að jafnaði eru þær með starfsemi þrjú kvöld í viku 

fyrir börn í 8.-10. bekk en einu sinni í viku fyrir 5.-7. bekk. Einnig er starfræktur 

frístundaklúbburinn Kletturinn sem er sérúrræði fyrir börn og unglinga með fötlun 

(Íþrótta- og tómstundanefnd Hafnarfjarðar, e.d.b.). Hann er með starfsemi eftir að 

skólatíma lýkur, nema ef um er að ræða að það sé ekki hefðbundið skólastarf, er 

mögulegt að sækja um lengda viðveru þann daginn. 

Félagsmiðstöðvarnar vinna allar undir sömu formerkjum og eru allar með sömu markmið 

listuð á sínum heimasíðum (Zetrið, e.d.). En í þessum markmiðum felst að ná til allra 

nemenda í unglingadeild og skapa þeim heilbrigt umhverfi til að stunda þroskandi og 

skapandi félagsstarf á jafningjagrundvelli. Félagsmiðstöðvarnar leggja áherslu á að 

umhverfi þeirra skuli hvetja til frumkvæðis, ábyrgðar og sjálfstæðra vinnubragða. Þar skal 

ríkja gagnkvæm virðing  og jákvæðni í öllum samskiptum. Félagsmiðstöðvarnar skulu 

tryggja að starfsfólk þeirra fái fræðslu í hinum ýmsu frávikum og nefna þar tourette, ADD 

og ADHD, þunglyndi, kvíða og félagsfælni. Leitast skal við að eiga gott samstarf við 

félagsþjónustu bæjarins, skóla, lögreglu, foreldra sem og aðrar stofnanir sem sinna 

þessum hópi ungmenna. 

3.5 Skilgreining á hugtakinu tómstundir og mikilvægi þeirra 

Í ráðstefnuritinu Netla birtist grein eftir Vöndu Sigurgeirsdóttur, lektor í íþrótta-, 

tómstunda- og þroskaþjálfadeild Menntavísindasviðs Háskóla Íslands, þar sem hún fer yfir 

skilgreiningu  á hugtakinu tómstundir. 

Vanda flokkar hugtakið út frá fimm hliðum: tómstund sem athöfn, gæði, tómstundir sem 

tími, viðhorf og hlutverk (Vanda Sigurgeirsdóttir, 2010). Skilgreiningin er að tómstundir 

séu athöfn, starfsemi eða hegðun sem á sér stað í frítíma að vissum skilyrðum uppfylltum. 

Tómstundin verður að vera frjálst val og hafa í för með sér jákvæð áhrif og ánægju 

einstaklingsins. Tómstundir og frítími hafa oft verið lögð nokkuð að jöfnu og ekki verið 

nógu vel skilgreint, t.d. hefur frítími verið yfir hið óskipulagða en tómstundir skipulagðar 

og þá oftar en ekki af fullorðnum. Til eru skilgreiningar á hugtakinu tómstundir, þar sem 

það er talið til alls okkar frítíma, einnig allur sá lausi tími okkar sem ekki fer í skyldur og 

aðrar athafnir sem stuðla að framfærslu okkar. En margbreytilegt samfélag og 

samfélagshópar bjóða ekki upp á svo einfaldar skýringar.  

Tómstundir sem tími – þá eru þær skilgreindar sem frjáls tími utan vinnu, en hér eru 

vissulega vankantar á ef að við hugsum til þess hóps sem er án atvinnu og fólk sem sinnir 

umönnun fjölskyldumeðlima utan vinnu (Vanda Sigurgeirsdóttir, 2010). Þetta hefur verið 

leyst með að tala um tímann sem er utan vinnu, skyldu og líkamlegum nauðsynjum. Þessi 

skilgreining á þó ekki við um alla þjóðfélagshópa og er þar hægt að nefna heimavinnandi 

einstaklinga og ellilífeyrisþega. Annað vandamál með tímanálgun er að ef einstaklingur 

stundar innbrot og fíkniefnaneyslu í frítíma sínum, eru það þá tómstundir? 

Ef tómstundir eru skilgreindar út frá athöfn eða starfsemi eins og tónlistarnámi, íþróttum 

eða skátastarfi, eru þetta tómstundir sem fara fram inni á stofnunum og innan félaga 

(Vanda Sigurgeirsdóttir, 2010). Þessi nálgun getur í raun ekki útskýrt hugtakið því hún 

segir ekkert til um gæði og innihald. 

Gæðanálgunin tekur mið af því að tómstundin veiti ánægju, vellíðan og hafi jákvæð áhrif á 

einstaklinginn (Vanda Sigurgeirsdóttir, 2010). Frelsi og val verður að vera til staðar, sem 

veitir svo ánægju, sjálfsbætingu, ígrundun og afslöppun. 

Ef horft er til tómstunda sem viðhorfs er það nálgunin sem einstaklingurinn velur sjálfur 

og flokkar sem tómstundir og eru því mismundandi eftir einstaklingum (Vanda 

Sigurgeirsdóttir, 2010). Tómstundir geta því átt sér stað hvar og hvenær sem er og í hvaða 

formi sem er. 

Hlutverkanálgunin er þegar áherslan er lögð á hvað verið er að gera og litið á tómstundir 

sem eitthvað jákvætt fyrir einstaklinginn (Vanda Sigurgeirsdóttir, 2010). Athöfnin þarf að 

hafa notagildi fyrir einstaklinginn og enn fremur fyrir samfélagið. 

Engin þessara nálgana við skilgreiningu á hugtakinu er gallalaus og því mikilvægt að horfa 

til þeirra allra. 

Tómstundir eru því athöfn, hegðun eða starfsemi sem á sér stað í 

frítímanum og flokkast sem tómstundir að ákveðnum skilyrðum 

uppfylltum (Vanda Sigurgeirsdóttir,2010). Þau skilyrði eru að 

einstaklingurinn líti sjálfur á að um tómstundir sé að ræða. Að athöfnin, 

hegðunin eða starfsemin sé frjálst val og hafi í för með sér ánægju og 

jákvæð áhrif. Kjarni tómstunda má segja að felist í vellíðan og aukningu á 

lífsgæðum. 

3.6 Samantekt 

Það er merkilegt til þess að hugsa að unglingar og unglingamenning hafi ekki orðið 

sérstakur markhópur fyrr en um seinni heimsstyrjöldina. Rokk og ról varð 

sjálfstæðisyfirlýsing ungmenna og uppreisn gegn foreldrum og félagasamtökum. Tími 

ungmennanna varð að markaðsvöru og gerðu ráðamenn samtímans sitt besta til að bjarga 

ungdómnum frá aðgerðarleysi og hangsi. Með stofnun Bandalags æskulýðsfélaga var 

fyrsta skrefið tekið. Í kjölfar þess var stofnað Barnaverndarfélag Reykjavíkur og síðar 

Æskulýðsráð Reykjavíkur. Öll þessi félög stuðluðu að opnun fyrstu félagsmiðstöðvarinnar 

við Lindargötu í Reykjavík. Árið 1985 er svo Samfés stofnað og upp úr því er Æskulýðsráð 

Reykjavíkur lagt niður og Íþrótta- og tómstundaráð Reykjavíkur tekur við kyndlinum. 

Hugsunarhátturinn verður annar og mikið hefst með stofnun unglingaráða, Alþingi 

unglinga og borgarstjórn unglinga, sem og unglingalýðræði er haft í hávegum er kemur að 

starfi með þessum hópi. Hlutverk félagsmiðstöðvanna á að vera slíkt að þangað komi 

ungmenni og læri að takast á við lífið sjálft, læri á margbreytileika samfélagsins. Markmið 

þeirra er að ungmenni læri á jafningjagrundvelli, að hvetja til frumkvæðis, ábyrgðar og 

sjálfstæðis.  Tómstundir er hugtak með ólíkar skilgreiningar og mismunandi hvað fólk telur 

til tómstunda en skilgreining Vöndu Sigurðardóttur tekur þó á flestum hliðum þess. 

4 Unglingsárin 

Í þessum kafla verður farið yfir þá félagsmótun og þau þroskaskref sem unglingar ganga í 

gegnum. Einnig hvernig ungt fólk með fötlun getur misst af þessum mikilvægu skrefum 

félagslegrar þátttöku og speglunar í jafningjahópnum. 

4.1 Virk þátttaka 

Virk þátttaka er forsenda þroska og náms (Snæfríður Þóra Egilson, 2008). Að taka virkan 

þátt í viðfangsefnum með hæfilegri ögrun, auka ungmenni á sjálfsmynd sína og búa sig 

undir kröfur fullorðinsáranna. Þegar þessi þátttaka er ekki fyrir hendi er hætt við að 

ungmennið einangrist félagslega og finni fyrir vanlíðan og vanmætti. Ólíkir þættir hafa 

áhrif á þátttöku, svo sem menning, umhverfi og viðhorf. Þátttaka fatlaðra barna er oft 

aðstæðubundin og takmarkast af skipulagi umhverfis og aðstæðna. Börn og ungmenni 

eiga oft erfitt með að lesa í umhverfið og aðstæður og þar með að fylgja félagslegum 

hefðum. Skortur á frumkvæði getur leitt til þess að börn einangrist, verð óframfærin og 

óvirk. Fötluð börn og ungmenni taka sjaldnar þátt í skipulögðu frístundastarfi og eru oftar 

ein, eða með foreldrum, í frítíma sínum en önnur ungmenni. Þau eyða stærri hluta frítíma 

síns í kyrrsetu innandyra en í skipulögðu frístundastarfi í samfélaginu. Þetta veldur því oft 

að samskipti við félaga utan skóla verða minni og tómstundaiðkun einhæfari. Ástæður 

þessarar einhæfni eru oft einungis vegna lélegs aðgangs að upplýsingum, úrræðum, 

samgöngum, fjárhag, tíma og þjónustu. 

4.2 Félagsmótun 

Ungmenni falla undir annað þrep félagsmótunar sem hefst í skólanum, í vinahópnum eða 

þau verða fyrir áhrifum frá fjölmiðlum og að lokum í félagasamtökum og á vinnumarkaði  

(Gestur Guðmundsson, 2012). Einstaklingurinn temur sér reglur og gildi samfélagsins sem 

og jafningjahópsins. Unglingar með stórfelld hegðunarfrávik eru sífellt beittir skipulagðri 

endurfélagsmótun því þeir eru taldir þurfa að endurmynda grundvallartengsl sín og traust 

við samfélagið. Þessir einstaklingar eru aðlagaðir að samfélaginu en ekki allir felldir í sama 

mót heldur er tekið mið af ólíkum hópum, félagslegri stöðu og mismunandi menningu. 

4.3 Tengslamyndun, sjálfsmynd og félagsleg þátttaka 

Það sem er sameiginlegt með með flestu ungu fólki á aldrinum 12-18 ára er ferðin að 

fullorðnast og er hún að stærstum hluta eins, hvort sem unglingurinn er með fötlun eða 

ekki (Berger, 2011). Á þessum árum erum við að finna út úr því hver við erum og hvert 

hlutverk okkar í samfélaginu er.  Á þessum árum myndum við okkur okkar eigin 

trúarskoðanir og pólitíska hugmyndafræði. Við áttum okkur á kynhneigð og kyngerfi 

okkar. Þetta er tíminn þar sem við skiljum okkur frá foreldrum okkar og veljum okkur vini 

og verðum ástfangin í fyrsta skipti. 

Í fötlunarfræðum nútímans er talið að fötlun sé menningarlega eða félagslega mótað 

fyrirbæri (Rannveig Traustadóttir, 2006). Þær hindranir sem finnast í umhverfinu, 

staðalmyndir, óaðgengilegar byggingar, fordómar og efnahagslegar þrengingar eiga sinn 

þátt í að skapa fötlun, ekki síður en skerðingin. 

Þær staðalmyndir af ungu fólki með fötlun sem annað hvort eilíf börn sem ekki bera 

ábyrgð á kynhegðun sinni, njóti ekki kynlífs eða séu í raun ekki kynverur, eru jafn lífseigar 

sem og að þessir einstaklingar séu með öllu hömlulausir i kynhegðun (María Jónsdóttir, 

2008). Það er eins hjá fólki með fötlun og öðrum, þegar kynþroskaaldri er náð vakna nýjar 

kenndir, breyttar tilfinningar og einstaklingurinn verður meðvitaður um kynhlutverk sitt 

og kynferði. Nú er sjálfsmyndin í mótun og félagslegur þroski um leið. Ungmenni með 

þroskahömlun þurfa hér oft aðlagað námsefni og fræðslu sem aðstoðar það við 

ákvarðanatöku er varðar kynlíf og áhættur sem því fylgja. Á þessum árum myndar 

ungmennið hugmyndir að sínu eigin gildismati og viðhorfum, sjálfsmynd verður til. 

Jákvæð sjálfsmynd aðstoðar okkur við að segja frá því sem við viljum eða viljum ekki. Á 

aldrinum 12-14 ára byrja ungmenni með fötlun oft að upplifa félagslega einangrun frá 

jafnöldrum sínum. Á þessum aldri eru börn oft mjög sjálfhverf, hugsa mikið um það 

hvernig aðrir sjá þau og að umhverfið taki allt eftir hegðun þeirra. Fötluð ungmenni missa 

oft af því að spegla sig í hegðun annarra ungmenna og það er á þessum aldri sem þau fara 

að gera sér vel grein fyrir því að þau eru öðruvísi en aðrir. 

4.4 Félagsmótun og táknbundin samskipti 

George Herbert Mead taldi að þroski einstaklinga og nám þeirra væri félagslegt ferli sem 

geriðist í samskiptum þeirra við hvorn annan (Gestur Guðmundsson, 2012). Hann taldi að 

barn þróaðist fyrst sem sjálfhverf vera en læri með tímanum að taka tillit til annarra því 

einstaklingurinn sé félagslegur frá fyrstu stundu. Mead talar um táknbundin samskipti þar 

sem einstaklingurinn síar nýja reynslu og upplifanir í gegnum eldri reynslu sem hann hefur 

gert að táknmynd í huga sínum. Smám saman gerir einstaklingurinn greinamun á innra 

sjálfi sínu og því sem kemur utanfrá. Einstaklingurinn gerir greinarmun á sjálfsmynd sinni 

og þeim skilaboðum sem umhverfið gefur honum. Togstreita getur myndast milli 

sjálfsmyndar einstaklingsins og þeirrar myndar sem umhverfið gefur honum. 

John Dewey hafnaði því að horfa á einstaklinginn einangraðan frá umhverfi sínu, heldur 

sem eina heild (Gestur Guðmundsson, 2012). Einstaklingurinn og nám hans er hluti af 

félagslegu ferli. Hann hvatti til þess ferlis sem kallast „learning by doing“ þar sem 

einstaklingurinn lætur áhuga ráða för, hann gerir mistök og lærir af þeim sem og prófar 

sig áfram. Dewey taldi að siðareglur samfélagsins væru í stöðugri mótun. Bæði Mead og 

Dewey telja að allt nám, siðferðilegt sem og annað, fari að mest fram í samskiptum við 

jafnaldra þó svo að bæði foreldrar og eldri kynslóðin skipti miklu máli. Skólinn skal hvetja 

til umburðalyndis, jafnréttis og leitarnáms sem undirbýr og hvetur nemendur sína til 

þátttöku í samfélaginu. 

4.5 Samantekt 

Það er alveg ljóst að virk þátttaka er forsenda þroska og náms, hún eykur á sjálfsmynd og 

undirbýr ungt fólk fyrir fullorðinsárin. Sé þátttaka í samfélaginu ekki fyrir hendi eru líkur á 

félagslegri einangrun, vanmætti og vanlíðan. Skortur á frumkvæði getur valdið því að börn 

verði óframfærin, óvirk og einangruð. Hindranir í umhverfi, fordómar og staðalmyndir 

eiga mikinn þátt í að skapa fötlun ungmenna ekki síður en skerðingin. Unglingar eru oft 

sjálfhverfir og hugsa mikið um það hvernig aðrir sjái þau og hegðun þeirra. Sjálfsmynd 

þeirra er í mótun og félagslegur þroski um leið. Mead segir barnið þróast sem sjálfhverfa 

veru en læri að taka tillit til annarra því einstaklingurinn sé félagslegur frá fyrstu stundu. 

Dewey taldi allt nám siðferðilegt og það færi að mestu fram í samskiptum við jafnaldra þó 

að foreldrar og aðrir skipti einnig máli. 

5 Sáttmálinn, lög og reglugerðir 

Fólk með fötlun hefur oft upplifað mikla mismunun, hvort sem um er að ræða 

atvinnumöguleika, möguleika til menntunar eða fjölskyldulífs. Þurft hefur sérstök lög til að 

tryggja það að fólk með fötlun sitji við sama borð og ófatlaðir samborgarar þeirra. Af því 

tilefni fannst mér nauðsynlegt að fara yfir helstu lög og alþjóðasamþykktir sem eru í gildi á 

Íslandi og varða þetta málefni. 

5.1 Lög um málefni fatlaðra 

Markmið laga um málefni fatlaðra nr. 59/1992 með síðari breytingum nr. 152/2010 er að 

tryggja fólki með fötlun sambærileg lífskjör við aðra samfélagsþegna (Lög um málefni 

fatlaðra nr.152/2010). Þar kemur skýrt fram að stjórnvöld landsins hafi gengist undir 

samning Sameinuðu þjóðanna um réttindi fatlaðs fólks og skulu tryggja að tekið sé mið af 

honum þegar ákvarðanir og áhrif stefnumarkana er varða málefni fatlaðra. Í 2.grein 

laganna er tekið fram að sá á rétt á þjónustu samkvæmt þessum lögum sem á við 

geðfötlun, þroskaskerðingu, sjón- og heyrnarskerðingu eða hreyfihömlun að etja. Í 7. 

grein kemur fram að fólk með fötlun skuli eiga rétt á allri almennri þjónustu 

sveitafélaganna og almennri þjónustu ríkis. Fylgja skal almennum lögum á sviði 

heilbrigðis-, félagsþjónustu og menntunar.  Sé þjónustuþörfin meiri en hin almenna 

þjónusta ræður við, skal hinn fatlaði fá þjónustu samkvæmt lögunum. Í níunda kafla 

laganna sem fjallar um málefni barna og fjöskyldna þeirra er tekið fram í 18. grein að 

starfsmenn skólakerfisins, félagsþjónustu- og heilbrigðisþjónustu skulu gefa sérstakan 

gaum að andlegu og líkamlegu atgerfi barna. Undir tíunda kafla laganna eru greinar 24 og 

25 sem snúa að liðveislu. Með því er átt við persónulegan stuðning og aðstoð svo 

einstaklingur geti notið menningar og félagslífs. Liðveisla er notuð til að brjóta niður múra 

félagslegrar einangrunar. Í 26. grein laganna er einnig fjallað um félagslega hæfingu og 

endurhæfingu. Þessi „þjálfun“ er til að draga úr áhrifum fötlunar og auka hæfni til 

þátttöku í daglegu lífi. 

5.2 Barnasáttmáli Sameinuðu þjóðanna 

Sáttmáli þessi var undirritaður fyrir Íslands hönd 26. janúar 1990 og öðlaðist gildi 27. 

nóvember 1992 (Barnasáttmáli Sameinuðu þjóðanna, 1992). Samningur þessi leggur 

áherslu á að bannað sé að mismuna börnum á nokkurn hátt og samkvæmt 23. grein 

laganna er tekið fram að aðildarríkin skuli stuðla að virkri þátttöku fatlaðra barna og 

ungmenna í samfélaginu. Í 31. grein er farið yfir rétt barns til hvíldar og tómstunda. Rétt 

þess til að stunda leiki og skemmtanir, sem og taka þátt í menningarlífi og listum sem 

hæfa aldri þess. 

5.3 Samningur Sameinuðu þjóðanna um réttindi fatlaðs fólks  

Þurft hefur sérstakan mannréttindasamning Sameinuðu þjóðanna, því almennir 

samningar hafa ekki dugað til (Hanna Björg Sigurjónsdóttir, Ármann Jakobsson og Kristín 

Björnsdóttir, 2013). Fatlað fólk hefur ekki haft sama aðgang og aðrir að atvinnu, menntun, 

fjölskyldulífi, heimili og sjálfræði þeirra ekki virt. Fatlað fólk hefur þurft að þola 

vanvirðingu, misnotkun, ofbeldi og fordóma. Samningur þessi sýnir þær breytingar sem 

þurfa að verða svo fatlað fólk njóti sömu réttinda og aðrir borgarar. 

Samningur Sameinuðu þjóðanna um réttindi fatlaðs fólks var undirritaður þann 30. mars 

2007 (Öryrkjabandalag Íslands, e.d). Þennan samning gátu ríki heims svo staðfest og sett 

inn í lög sín. Ísland er eitt fjögurra ríkja sem enn á eftir að lögfesta hann. 

Markmið þessa samnings er að fólk með fötlun fái notið allra mannréttinda, frelsis og 

verndar til jafns við samborgara sína, að viðringu og göfgi einstaklingsins sé gætt 

(Velferðarráðuneytið, e.d.). Skilgreining fötlunar innan þessa samnings er að allir þeir sem 

teljast vitsmunalega, líkamlega eða andlega skertir. Þegar átt er við mismunun vegna 

fötlunar er átt við aðgreiningu, takmörkun eða útilokun, sama af hvaða tagi hún er. Þar 

getur verið komið í veg fyrir að að einstaklingur geti nýtt sér mannréttindi sín og 

mannfrelsi á sviðum menningar, menntunar, efnahags og félagsmála.  Samkvæmt 3. grein 

lið c) er skýrt tekið fram að samkvæmt meginreglu samningsins eiga fatlaðir að geta tekið 

fullan og virkan þátt í samfélaginu án aðgreiningar. Þeir hafi jöfn tækifæri og að virðing 

skuli vera fyrir rétti þeirra svo þessir einstaklingar varðveiti sjálfsmynd sína. Í 7. grein er 

tekið fram að alltaf skuli hafa að leiðarljósi það sem barni er fyrir bestu og að börn með 

fötlun skuli fá að láta skoðanir sínar óhindrað í ljós er kemur að málefnum sem þau 

varðar. Taka skal tillit til aldurs þeirra og þroska til jafns við önnur börn. 

Í samningnum er farið sérstaklega yfir réttinn til þátttöku í menningarlífi, íþróttastarfi, 

tómstunda- og frístundastarfi og er í 30. grein lið 5) tekið fram að aðildarríkin skuli gera 

fólki með fötlun kleift að taka þátt í tómstundastarfi til jafns við aðra. 

5.4 Æskulýðslög 

Æskulýðslög nr. 70/2011 tóku upprunalega gildi þann 5.apríl 2007 og var tilgangur þeirra 

að styðja við ungmenni og börn til þátttöku í æskulýðsstarfi (Æskulýðslög nr. 70/2007).  

Með því var átt við starf þar sem skipulögð er félags- og tómstundastarfsemi, þar sem 

ungmenni vinna að hugsjónum sínum, markmiðum og áhugamálum. Hafa skal í huga 

forvarnar, uppeldislegt, félagslegt og menntunarlegt gildi, sem eykur lýðræðisvitund og 

mannkosti ungmennanna. 

Það er merkilegt að sjá þegar Æskulýðslögin eru lesin yfir að hvergi er minnst á 

félagsmiðstöð sérstaklega. Til er þó tillaga til þingsályktunar, þingskjal 269-207. mál á 143. 

löggjarfarþingi 2013-2014 um slíka löggjöf (Þingskjal nr. 269-207/2013-2014. Tillaga til 

þingsályktunar). Þar er lagt til að mennta- og menningarmálaráðherra undirbúi löggjöf um 

félagsmiðstöðvar og starfsskrár þeirra. 

5.5 Samantekt 

Það er sérkennilegt í nútíma samfélagi að til þurfi sérstök lög til að tryggja að fólk með 

fötlun skuli standa jafnfætis öðrum samfélagsþegnum. Það að almenn lög ríkisins dugi 

ekki til er merkilegt í nútíma samfélagi. Lög um málefni fatlaðra nr. 152/2010 eiga að 

tryggja fólki með fötlun sambærileg lífskjör og tryggja það að einstaklingurinn fái þjónustu 

við hæfi. Það er einnig athyglisvert að hugsa til þess að barnaverndalög ná oft ekki til 

fatlaðra barna, heldur þurfa þau sértækari lagaramma líkt og að þau séu í raun ekki börn, 

heldur einungis fötluð. Í lögum um málefni fatlaðra er tekið fram að Ísland hafi gengist 

undir samning Sameinuðu þjóðanna um réttindi fatlaðs fólks og taka skuli mið af honum 

þegar ákvarðanir séu teknar í málefnum fatlaðra. Samningurinn hefur þó ekki enn verið 

lögfestur í landinu. Barnasáttmálinn tekur skýrt fyrir rétt barns til tómstunda og að 

aðildarríkin skuli stuðla að virkri þátttöku fatlaðra barna og ungmenna í samfélaginu. 

Einnig er tekinn fram í samningi Sameinuðu þjóðanna rétturinn til þátttöku í 

menningarlífi, íþrótta-, tómstunda- og frístundastarfi. Aðildarríkin skuli gera fólki með 

fötlun kleift að taka þátt í tómstundastarfi til jafns við aðra. 

6 Hindranir í tómstundum fyrir fatlað fólk, tenging í rannsóknir 

Á síðustu árum hafa verið unnar skýrslur og athuganir á þátttöku fatlaðra ungmenna í 

félagsstarfi og þær hindranir sem þau eru að upplifa. Farið verður hér lítillega yfir þrjár 

skýrslur og samantektir sem rannsakanda fannst gefa hvað skýrasta mynd af stöðunni. 

6.1 Frístundaþjónusta í Reykjavík 

Unnin var skýrsla fyrir Reykjavíkurborg sem kom út í maí 2013 á vegum skóla- og  

frístundaþjónustu Reykjavíkur (Skóla- og frístundasvið Reykjavíkur, 2013). 

Skýrsluhöfundar athuguðu frístundaþjónustu fyrir börn og unglinga með fötlun í 

Reykjavík. Niðurstöður hópsins voru að innleiða þurfi hugmyndafræði um fulla þátttöku 

án aðgreiningar í félagsmiðstöðum og gefa þannig öllum unglingum val um þátttöku að 

vild. Starfið þarf að vera aldursmiðað sem og einstaklingsmiðað. Markmið frístundastarfs 

borgarinnar er að veita börnum og ungmennum tækifæri til virkrar þátttöku, 

reynslunáms, jafnræðis og lýðræðis. Að þjálfa samskiptafærni, styrkja sjálfsmynd, auka 

félagsfærni, virkni og þátttöku. Hópurinn komst að þeirri niðurstöðu að þeim hópi sem er 

með fötlun og/eða þroskafrávik hefur ekki verið sinnt sem skyldi í félagsmiðstöðvum 

borgarinnar. 

6.2 Upplifun ungmennanna 

Í grein Rannveigar Traustadóttur, Hönnu Bjargar Sigurjónsdóttur og Helga Þórs 

Gunnarssonar „að alast upp með fötlun“ sem birt er í Netlu, er farið yfir frásagnir 

hreyfihamlaðra ungmenna af æsku sinni og uppvexti (Hanna Björg Sigurjónsdóttir, Helgi 

Þór Gunnarsson, Rannveig Traustadóttir, 2010). Farið er yfir niðurstöður rannsóknar 

þeirra á æsku og uppvexti fatlaðra barna og ungmenna. Skoðaður var skilningur þeirra á 

fötlun sinni, vináttu, skólagöngu, fjölskyldu, viðhorfa og þeirra eigin upplifun af 

viðbrögðum annarra. Fötluð börn eru oft háðari foreldrum sínum og eyða meiri tíma með 

fjölskyldu sinni en ófatlaðir jafnaldrar þeirra. Þau eru oft ofvernduð, sem hindrar mótun 

sjálfsmyndar þeirra.  Þegar á unglingsár er komið getur reynst erfitt fyrir ungling með 

hreyfihömlun að fylgja eftir jafnöldrum sínum vegna aðgengis. Ungmennin upplifðu sig oft 

sett í  staðalímyndað hlutverk hins fatlaða einstaklings eða sem eilífs barns. Ungmennin 

upplifðu skerðingu sína ekki sem neikvæða en upplifðu hana neikvæða frá samfélaginu. 

6.3 Flutningurinn og afleiðingar hans 

Fyrir stuttu kom út skýrsla sem Félagsvísindastofnun Háskóla Íslands gerði fyrir 

Velferðarráðuneytið í ágúst 2014 og kallast Flutningur þjónustu við fatlað fólk frá ríki til 

sveitarfélaga – mat á yfirfærslu (Velferðarráðuneytið, 2014). Gerð var sambærileg könnun 

árið 2011 og voru bornar saman niðurstöður við rannsóknina nú. Við skrif þessa verkefnis 

einbeitti ég mér að hlutanum er sneri að félagslegri þátttöku og tómstundum. Lagðar voru 

fyrir spurningar til foreldra um þátttöku barna þeirra og í ljós kom að skortur á félagsskap, 

fjárhagsaðstæður og aðstoð voru algengustu hindranir að mati foreldra. Bágt aðgengi er 

einnig hindrun. Þetta voru sömu niðurstöður og árið 2011 en ástandið virðist þó vera að 

versna ef eitthvað er. Í dag skortir um 55% barna félagsskap á móti 47% árið 2011. Skortur 

á félagsskap jókst eftir því sem börnin urðu eldri, því 68% unglinga á aldrinum 14-16 

vantar félagsskap. 

6.4 Samantekt 

Skýrsla Skóla- og frístundasviðs Reykjavíkur er merkilegt plagg og skilgreinir vandann vel. 

Niðurstöður hópsins voru þær að börnum og ungmennum með fötlun hafi ekki verið sinnt 

sem skyldi í félagsmiðstöðvum borgarinnar. Markmið frístundastarfs eigi að gefa öllum 

ungmenum val um þátttöku að vild og þá þurfi að innleiða hugmyndafræði um fulla 

þátttöku og án áðgreiningar. Ástæður þess að þetta hafi ekki gengið hingað til séu fá 

stöðugildi og engin stöðugildi til að sinna þörfum þessara barna og ungmenna. Ungmenni 

upplifa ekki alltaf skerðingu sína sem eitthvað neikvætt en upplifa hana neikvæða í 

gegnum skilaboð samfélagsins. Staðalímyndir eru rótgrónar og ungmenni upplifa sig sett í 

hlutverk eilífra barna. Skortur á aðstoð og félagsskap eru algengustu hindranir í þátttöku í 

félagsstarfi, sem og fjárhagsaðstæður. 

7 Aðferð og framkvæmd rannsóknar 

Í þessum kafla geri ég grein fyrir framkvæmd rannsóknarinnar. Markmiði hennar og þeim 

rannsóknarspurningum sem hafðar voru til viðmiðunar í þeim viðtölum sem tekin voru. 

Stutt umfjöllun um þátttakendur, undirbúning, framkvæmd, skráningu og úrvinnslu 

gagna. Einnig mun ég fara yfir réttmæti og áreiðanleika rannsóknarinnar. 

7.1 Markmið og rannsóknarspurningar 

Markmið rannsóknarverkefnisins var að athuga þekkingu og viðhorf verkefnastjóra í 

félagsmiðstöðvum í Hafnarfirði til þátttöku fatlaðara ungmenna í félagsmiðstöðvum. 

Leitast var við að heyra hvernig verkefnastjórar stýrðu starfi sínu til að sinna þeirri 

blöndun sem þarf að eiga sér stað, svo hugmyndafræðin um fulla þátttöku gangi eftir. 

Einnig var athugað hvaða þekkingu þeir höfðu á hugmyndafræðinni án aðgreiningar þar 

sem allar félagsmiðstöðvar Hafnarfjarðar eru innan veggja skólanna. Rannsakandi vildi 

einnig fá upplýsingar um það hver stefna íþrótta- og tómstundaráðs Hafnarfjarðar væri í 

málefnum fatlaðra ungmenna. 

Þær rannsóknarspurningar sem viðtölin voru byggð á áttu að draga fram viðhorf 

viðmælenda til þessarar hugmyndafræði, sem og upplifanir þeirra af þessari blöndun. 

Tekið skal fram að svör þeirra eiga einungis við um viðhorf og þekkingu til þeirrar 

hugmyndafræði sem rædd er hér að ofan en ekki aðra starfsemi félagsmiðstöðvanna. Ekki 

er mögulegt að yfirfæra þær niðurstöður á annað starf innan félagsmiðstöðvanna né allar 

félagsmiðstöðvar Hafnarfjarðar.  

Lykilspurningar viðtalanna urðu því: 

Hver er þekking verkefnastjóra á hugmyndafræði um fulla þátttöku og án aðgreiningar? 

Hvaða markmið og leiðir eru ÍTH/ félagsmiðstöðvarnar að nota til að ná til þessa hóps? 

Hvaða fræðslu um fatlanir og frávkik er starfsfólk félagsmiðsöðvanna að fá og hvaða 

skilning leggur það í hugtökin? 

7.2  Undirbúningur og þátttakendur 

Þátttakendur voru þrír verkefnastjórar í félagsmiðstöðvum Hafnarfjarðar. Allar konur og 

unnu þær í sitt hvorri félagsmiðstöðinni staðsettar eru sín í hverjum skóla. Val á 

þátttakendum byggðist á því að allar höfðu þær lokið einhverskonar menntun sem tengist 

Menntavísindasviði. Að allar höfðu unnið lengur en ár sem forstöðukonur og að innan 

veggja allra skólanna eru sérúrræði í boði fyrir nemendur. Undir sérúrræðin tel ég 

námsver, einhverfudeild og sérdeild. Þátttakendur eru 27, 30 og 34 ára. Tvær eru 

útskrifaðir tómstunda- og félagsmálafræðingar og ein er útskrifuð uppeldis- og 

menntunarfræðingur. Viðtölin voru alls þrjú þar sem ég vildi ræða við hverja og eina í 

næði. Ég hafði samband símleiðis við hverja og eina og kynnti fyrir þeim verkefni mitt og 

bókaði með þeim tíma í viðtal. Ekki verða tekin fram nöfn forstöðukvennanna né 

starfsvettvangur, svo fyllsta trúnaðar sé gætt.  Til að auðvelda þó yfirlestur niðurstaðna 

viðtalanna verða þeim gefni gerfinöfnin Linda, Hrönn og Jónína. 

7.3 Aðferð 

Við gerð þessarar rannsóknar ákvað ég að styðjast við svokallaða eigindlega 

rannsóknaraðferð, en með henni er reynt að skilja hvernig einstaklingar túlka eða upplifa 

umhverfi sitt eða aðstæður (Schutt, 2012). Eigindlegar rannsóknir gefa oft dýpri skilning á 

því sem er verið að rannsaka, vegna þess að rannsakandi er í meiri samskiptum við 

þátttakendur. Eigindleg aðferðarfræði einblínir á tilfinningar, upplifanir og skoðanir 

einstaklinga með það að markmiði að skilja þessar upplifanir og tilfinningar og merkingu 

þeirra fyrir daglegt líf einstaklingsins (Hatch, 2002). Rannsakandi studdist við öflun gagna 

og viðtöl við gerð þessarar rannsóknar. 

Þema, eða kóðun, felur í sér að flokka gögnin sem rannsakandi hefur aflað sér (Creswell 

og Clark, 2007). Hann setur fram hugmyndir um þemu eða flokk sem gengur út á að finna 

sameiginleg einkenni í gögnunum. Eftir hvert viðtal tók ég saman helstu atriði og greindi 

sameiginleg þemu eða kóðun. 

7.4 Skráning og úrvinnsla 

Ég notaðist við opin viðtöl til að fá þau svör sem ég var að leita eftir. Ég hafði skráð hjá 

mér einar 15 staðlaðar spurningar til að styðjast við og til að opna viðtalið. Ég gat þannig 

stýrt viðtalinu en samt gefið viðmælendum færi á að tala opinskátt. Hvert viðtal tók um 

15-20 mínútur og voru þau öll tekin á viku tímabili í febrúar 2015. Viðtölin fóru fram í 

félagsmiðstöðvunum sem viðmælendur unnu í. 

7.5 Réttmæti og áreiðanleiki 

Hugmyndafræðin um fulla þátttöku og án aðgreiningar er búin að vera innleidd í íslenskt 

samfélag um árabil og ætti að vera orðin hluti af daglegu lífi í skóla sem og tómstundum. 

Tekin voru alls þrjú viðtöl við þrjá verkefnastjóra félagsmiðstöðva. Það hefði vissulega 

verið kostur að ná að taka viðtal við alla verkefnastjóra til að fá heildstæðari mynd en það 

náðist því miður ekki. Allir verkefnastjórarnir hafa uppeldis- eða tómstundamenntun og 

ættu því að vera vel að sér í þessum málaflokki. Allar hafa þær langa og mikla reynslu af 

félagsmiðstöðva-, íþrótta- og tómstundastarfi sem og að hafa starfað lengi innan veggja 

skóla þar sem mikil áhersla er lögð á sérúrræði í skóla. Ekki er mögulegt að alhæfa né 

yfirfæra niðurstöður viðtalanna þar sem um eigindlega aðferð er að ræða. En þær gefa þó 

vísbendingar um viðhorf og það starf sem fram fer. 

7.6 Samantekt 

Markmiðið er að athuga þekkingu og viðhorf verkefnastjóra í félagsmiðstöðvum í 

Hafnarfirði til þátttöku fatlaðra ungmenna í starfi þeirra. Hvernig eru verkefnastjórar að 

stuðla að blöndun og fullri þátttöku allra ungmenna í sinni félagsmiðstöð og hver stefnar 

ÍTH sé til að sinna þessari skyldu sinni. Lykilspurningar urðu þrjár og rannsóknin byggð á 

viðtölum. Notast var við eigindlega aðferðarfræði og gagnaöflun svo ekki er mögulegt að 

alhæfa um niðurstöður. Viðtölin voru kóðuð og sameiginleg þemu fundin, sem og sértæk. 

Fyllsta trúnaðar var gætt sem og nafnleyndar viðmælenda og félagsmiðstöðva. 

8 Niðurstöður rannsóknar 

Eftir að hafa skoðað innihald og rýnt í þema hvers viðtals kom í ljós rauður þráður í 

gegnum þau öll er varðar þekkingu á hugmyndafræði um fulla þátttöku og án 

aðgreiningar. Það sama á við um þekkingu verkefnastjóra á hinum ólíku fötlunum þeirra 

sem sækja félagsmiðstöðvarnar. Hugtakaskilningur reyndist vera mjög misjafn eftir 

verkefnastjórum. 

Í Hafnarfirði eru verkefnastjórar félagsmiðstöðvanna ekki aðeins yfir þeirri starfsemi, 

heldur eru þeir einnig verkefnarstjórar frístundaheimilanna en þau sjá um  lengda viðveru 

fyrir 1.-4. bekk grunnskólanna. Erfitt reyndist fyrir þá alla að greina á milli þessara tveggja 

starfsstaða. Oft voru verkefnastjórarnir að lýsa starfsemi eða námskeiðum sem snéru þá 

að frístundaheimilinu en nýttist kannski að einhverju leyti í félagsmiðstöðinni en var ekki 

kynnt sem slíkt. 

Hrönn sagði: 

-Starfsfólkið fer á svona stuðningsfulltrúanámskeið, en það er bara fyrir 

frístundaheimilið. 

 

Spurt var í byrjun hvort það væru einhver börn með frávik eða fatlanir sem sæktu 

félagsmiðstöðvarnar? Einnig hvort verkefnastjórarnir gætu tiltekið nokkrar, voru svörin 

mjög ólík: 

Linda svaraði: 

-Nei, þau mæta ekki vel og ég veit eiginlega ekki afhverju? Ég held að hluti 

af vandamálinu sé kannski að þau búa dreift um bæinn og myndu kannski 

frekar mæta ef að það væri opið fyrir þau beint eftir skóla. Það er 

örugglega oft erfitt að koma sér aftur af stað þegar þú ert kominn heim. 

Hrönn svaraði: 

-Já, það eru örugglega einhver. Þau eru alveg nokkur með allskonar 

greiningar. Þau eru kannski svona tíu af fimmtíu krökkum sem eru erfið 

sem að við sjáum. Það eru nokkrir úr námsverinu sem eru duglegir að 

mæta og taka þátt. Ef það er einhver sem er með sér prógramm eins og 

við reiðistjórnun eða slíkt, þá bara spyrjum við og fáum alltaf að vita. 

Þekkingin á frávikunum er í raun ekki mikil. 

Jónína svaraði: 

-Nei, þau búa svo dreift og eru því ekkert að mæta. Við höfum leyft þeim 

að koma í umbunarveislur og svoleiðis. Það var einn sem var að koma á 

daginn en ekki á kvöldin. 

 

Rannsakandi spurði þá hvort félagsmiðstöðin væri með einhverja stefnu eða markmið til 

að ná betur til þessa hóps og hvort að það væri einhver sérstök vinna í gangi til að ná til 

þessara krakka. 

Linda svaraði: 

-Nei, kannski ekki neina stefnu. Við höfum samband við deildarstjóra 

sérdeildar og ákveðið var að setja á sérstaka opnun fyrir þennan hóp. 

Þessi sér opnun er til að kynna þau fyrir starfsfólki og starfseminni. Þá vilja 

þau kannski koma á kvöldin. Þessi sér opnun er í raun svo undir þeim 

komin, hvað þau vilja gera. Hver staður gerir eins og hann getur og verður 

hver að meta fyrir  sig. Markhóparnir eru misjafnir og þá misjafnt hvort 

unnið sé með leiki, félagsfærni eða hópefli. Það er sko engin skylda að 

vera með sér starf fyrir þennan hóp en þau eru auðvitað velkomin og 

starfið verður auðvitað að falla að þeim tímaramma sem er opið hjá 

okkur. 

Hrönn svaraði: 

-Nei, erum ekki með neina sérstaka stefnu í þeim málum. Námsráðgjafinn 

finnur fyrir okkur krakka og við hittum þau einu sinni í viku, en það eru 

bara svona krakkar sem vantar sjálfstraust. 

Jónína svaraði: 

-Nei, engin stefna sem slík, við erum með tengingu við þroskaþjálfa inn í 

skóla og þau eru auðvitað alltaf velkomin og við vitum hvað þau eru mörg. 

Það er ekkert á móti því að þau komi en þau fá sömu upplýsingar og aðrir.  

Þau fá bara dagskrá og við látum þau vita þegar það er opið. 

 

Þegar í ljós kom að verkefnastjórarnir væru ekki með neina stefnu innan sinna 

starfsstöðva var spurt hvort þær þekktu þá til stefnumörkunar innan íþrótta-, og 

tómstundaráðs Hafnarfjarðar/ÍTH. 

Linda svaraði: 

-Þetta er auðvitað allt starfsemi innan ÍTH en tengingin hér er mikil inn í 

skólann. Ef að það er eitthvað sérstakt sem að þau leita til mín með get ég 

auðveldlega farið til minna yfirmanna og þá athugað hvort það sé ekki 

eitthvað sem að við getum gert. Þessi sér opnun er til dæmis bara hér, en 

ekki á vegum ÍTH. Þetta er sér lausn hjá okkur. En það er auðvitað fræðsla 

fyrir okkur á námskeiðum á vegum ÍTH um ýmsar raskanir. 

Hrönn svaraði: 

-Nei, ég þekki ekki til þess. Starfsfólkið hér fer samt á svokallaða 

hópastarfsbraut þar sem þeim er kennt hvernig á að vinna með svona 

jaðarhópa. En þetta er svona happa, glappa. Ég kannski segi við minn 

yfirmann að okkur vanti fíkniefnafræðslu og þá er eins smiðja á næsta 

sameiginlega starfsmannafundi um fíkniefni. 

Jónína svaraði: 

Nei, en starfsfólkið fær fræðslu um allar greiningar. Við erum ekkert að 

elta stefnu skólans, við erum allt annað batterí. Hér er sama fyrirkomulag 

og annarsstaðar. Við erum með hópastarf í samstarfi við skólann, þar sem 

námsráðgjafi og ég vinnum að gerð hóps í kringum þann einstakling. Þetta 

virkar mjög vel. 

 

Spurt var hvort verkefnastjórarnir, sem allir voru með uppeldismenntun, þekktu til 

hugmyndafræðinnar um fulla þátttöku og án aðgreiningar. 

 

Linda svaraði:  

-Já, þekki til hennar, eða þess að allir geti tekið þátt. Við eigum sko rétt 

á auka starfsmanni frá félagsþjónustunni á þessar opnanir, eða hún 

greiðir fyrir hann. Svo allir geti tekið þátt, ef að til dæmis einstaklingur 

úr sérdeild kaupir miða á viðburð leita ég eftir upplýsingum frá 

deildarstjóra. Hvað er það sem við þurfum að vita, hvernig bregst hann 

við og hvar er hann sterkur eða veikur?. 

Hrönn svaraði: 

-Nei, í rauninni ekki, ég fékk enga fræðslu um þessi mál í náminu. 

Jónína svaraði: 

-Já, bara sú kennsla sem ég fékk í náminu, sneri kannski ekki beint að 

fólki með fötlun. 

8.1 Samantekt 

Viðhorf og þekking á hugmyndafræði um fulla þátttöku og án aðgreiningar virðist vera ólík 

eftir starfsstöðum og virðist sem nokkuð vanti uppá. Málefni fatlaðra ungmenna virðast 

ekki vera á stefnuskrá staðanna þó svo að tilmæli séu þar um. Fötluðum börnum virðist 

ekki verið gefið sama tækifæri og öðrum börnum til að taka að fullu þátt í starfi sinnar 

félagsmiðstöðvar. Svo virðist sem að þeim séu gefnar nákvæmlega sömu upplýsingar en 

ekki gætt að skilningi og möguleika til þátttöku. Börnin aðlöguð að þjónustunni en ekki 

öfugt. 

9 Umræður 

Í þessum kafla mun ég draga saman niðurstöður rannsóknar minnar og fara yfir 

sameiginlega þræði sem og sértæka. Ég mun setja skýrt fram svör þeirra spurninga sem 

lagt var upp með í byrjun og draga fram önnur svör sem vöktu athygli mína. Niðurstöður 

rannsóknarinnar verða svo tengdar sögunni, þeim regluramma sem heldur utan um 

þennan hóp í félagsmótun og viðhorf samfélagsins. 

 

1. Hver er þekking starfsfólks á hugmyndafræði um fulla þátttöku og án     

aðgreiningar? Þegar farið er yfir svör verkefnastjóranna er erfitt að átta sig á 

skilningi þeirra á hugmyndafræðinni. Tveir verkefnastjóranna tóku það fram 

að þeir höfðu fengið einhverja fræðslu í sínu námi en einn tók það sérstaklega 

fram að hún fékk enga kennslu í málefnum fatlaðra. Boð um fulla þátttöku var 

í raun kynningarbæklingur og dagskrá félagsmiðstöðvarinnar á göngum 

skólans. Litið var á aðsókn og aðkomu þessa hóps í félagsmiðstöðvarnar sem 

sérúrræði og að einstaklingarnir þyrftu að aðlaga sig að þjónustunni en ekki 

þjónustan að ungmennunum.  

 

2. Hvaða markmið og leiðir er ÍTH/ félagsmiðstöðvarnar að nota til að ná til 

þessa hóps? Í ljós kom að enginn viðmælandanna þekkti til neinna sérstækra 

leiða eða markmiða innan ÍTH til þess að þjónusta þennan hóp ungmenna í 

Hafnarfirði. Hver er í raun að vinna í málefnum sinnar stöðvar en engin 

sérstök áhersla er á að styðja við þennan hóp neitt sérstaklega til að veita 

þeim aðgengi og fulla þátttöku að hefðbundnu félagsmiðstöðvarstarfi. Allt 

kapp er lagt á hópastarf sem byggir á litlum hópum þar sem grunnur er lagður 

að aukinni félagshæfni og þátttöku. 

 

3. Hvaða fræðslu um fatlanir og frávik er starfsfólk félagsmiðsöðvanna að fá og   

hvaða skilning leggur það í hugtökin? Allir verkefnastjórarnir þekktu að 

einhverju leyti til ólíkra fatlana og höfðu þeir allir sótt námskeið á vegum ÍTH.  

Í ljós kom að flestir hefðu þó sótt þessi námskeið í tengsum við 

frístundaheimilin og því efnið oft almennt og miðað að yngri börnum.  

Það sem var sameiginlegt í starfi allra verkefnastjóranna, var vinna þeirra með 

hópastarf sem á sér stað innan félagsmiðstöðvanna. Enginn verkefnastjóranna lagði 

áherslu á að sérstaklega væri unnið að því að aðlaga starfsemina að hópi barna með 

fötlun og ungmenna, að þau væru jafnir þátttakendur, þó svo að tekið væri fram þau 

væru velkomin. Engin markmið virtust vera fyrir hendi að veita þessum hópi aðstoð til 

þátttöku heldur var alltaf horft til sérúrræða en ekki fullrar þátttöku og án aðgreiningar 

á þeim stöðum þar sem þeir verkefnasjórar sem ég tók viðtal við starfa. Þeir tóku þó 

fram að vissulega væru þeir til í meiri blöndun en voru kannski ekki vissir um hvernig 

hún ætti að fara fram. 

Hlutverk félagsmiðstöðva er að kenna ungmennum að sjá margbreytileika samfélagsins 

og að ungt fólk hugsi á lýðræðislegan hátt. Það sem er sameiginlegt öllum ungmennum 

er þroski sjálfsmyndar og þörf fyrir speglun jafningja til að auka á félagsþroska þeirra og 

koma í veg fyrir einangrun. Þátttaka fatlaðra ungmenna í Hafnarfirði í 

félagsmiðstöðvum virðist ekki vera mikil og þá er spurning hvort þessi börn séu að fá 

þá þjónustu og aðstoð sem þau eiga rétt á?  Þessi börn eru líklegri til einangrunar en 

önnur börn sökum skorts á úrræðum, einhæfingar, lélegs aðgengis, tímarammi er oft 

þröngur og samgöngur slakar eins og komið hefur fram í rannsóknum.  

Ungmennin virðast vera aðlöguð að þjónustunni og því sem hentar félagsmiðstöðinni 

en ekki þjónustan aðlögðuð að ungmennunum með tilliti til þeirra þjónustuþarfa. 

Hugsunarhátturinn virðist enn vera fastur í að bærinn sinni skyldu sinni með 

upplýsingagjöf og sýnir fram á að hann sinni skyldu sinni með sérúrræðum en jafningja- 

og mannréttindasjónarmiðin gleymast. Þú átt rétt á vissri þjónustu sem er veitt en ekki 

er horft til gæða, uppeldissjónarmiða eða tilgangs. Það er margt gott starf sem unnið er 

í Hafnarfirði og í félagsmiðstöðvum bæjarinns en alltaf má gera betur. Kletturinn er til 

að mynda að vinna mikið og gott starf en ýtir mögulega undir aðgreininguna. Tillaga að 

aukinni blöndun væri mögulega að starfsfólk Klettsins og þjónustuþegar hans færu 

saman í hverfafélagsmiðstöðvar á meðan aðlögun á sér stað. Sérúrræði eru alls ekki af 

hinu slæma en þau eru eins og orðið gefu til kynna sér. Vinna með þessum hóp 

einstaklinga krefst einstaklingsmiðunar að vissu marki. Öll eru börnin ólík og ólíkra 

nálganna er þörf.  

Aðlaga þarf þjónustuna að þörfum allra ungmenna, starfsemi, opnunartímar og 

viðburðir verða að vera opnir öllum ungmennum svo þau upplifi sig sem jafningja og fái 

tækifæri til að spegla sig í upplifunum og þroska jafnaldra sinna. Rjúfa þarf félagslega 

einangrun þessa hóps og gera þeim kleift að vera fullir þátttakendur í því starfi sem í 

boði er.  

Vonandi verður hugmyndafræði um fulla þátttöku án aðgreiningar innleidd í frekari 

mæli, eins og lög kveða á um. Að vitundavakning verði innan stjórnsýslunnar um að 

fjármagn verður að vera tryggt til að sinna þessum hóp barna og ungmenna þar sem 

þau eru hluti af heildinni. Að þau hafi sömu valkosti til frístunda og tómstundaiðkunar 

innan sinnar félagsmiðstöðvar eins og jafnaldrar þeirra. 

10 Lokaorð 

Það vekur mig til umhugsunar þegar verkefnastjórar segja frá því að það sé engin stefna 

innan íþrótta- og tómstundaráðs Hafnarfjarðar í málefnum fatlaðra (hvort sem það reynist 

rétt eður ei). Ég velti því fyrir mér hvort ekki sé gert ráð fyrir þessum hóp barna í almennu 

félagsmiðstöðvastarfi. Allt kapp virðist vera lagt á eina aðferð sem er hópastarf, þar sem 

einstaklingar eru teknir inn í tilbúinn vinahóp og vonast til að það skili sér í aukinni 

félagsfærni og tengslamyndun sem er gott í sjálfu sér. Mín upplifun eftir viðtölin var sú að 

það væri of flókið og krefðist of mikils af starfsfólki að reyna ná betur inn þessum hóp. Að 

þau yrðu að aðlaga sig að því starfi sem þegar er unnið, en ekki að félagsmiðstöðin gæti 

aðlagað sig að hópnum. Í boði væru sérúrræði fyrir þennan hóp sem þau gætu nýtt sér og 

því kannski tilgangslaust að leggja meira púður í að fá þau inn í hefðbundið 

félagsmiðsstöðvarstarf.  Fyrir þennan aldurshóp eru þó ekki mörg sérúrræði innan 

Hafnarfjarðar heldur aðeins félagsmiðstöðin Kletturinn. 

Félagsmiðstöðvar hafa eins og aðrar stofnanir bæjarins ferngið að finna fyrir samdrætti í 

fjárútlátum sem leiða af sér færra starfsfólk og takmarkaðri opnunartíma. Vissulega geta 

þetta verið áhrifaþættir í því að erftt getur reynst að auka á blöndun innan þeirra.  

Ég tel að leggja mikla vinnu í þennan málaflokk því vissulega er hægt að gera betur. Ég trú 

því staðfastlega að starf félagsmiðstöðva sé mikið og mikilvægt fyrir allan ungdóm, það er 

rétt sem Árni segir að félagsmiðstöðin sé staður þar sem ungmenni læri á lýðræði, að 

mannast og fagna fjölbreytileikanum. Þessvegna tel ég mikilvægt að félagsmiðstöðin sé 

fyrir alla en ekki bara suma.  

Mannréttindi kosta peninga það er staðreynd, en þau eru lögum bundin og þeim ber að 

fylgja. Það er bannað með lögum að mismuna fólki sökum fötlunar. Einn verkefnastjórinn 

sagði það ekki skildu að vera með starf fyrir þennan hóp og því svara ég:  

-Jú, það er skylda því þau eru hluti af heildinni, en ekki sér hópur.  

